
Efni: Skipulagslýsing. Tunguvirkjun, breyting á aðalskipulagi 

Vísað er til erindis Rangárþings ytra frá 12. nóvember 2025 þar sem óskað er umsagnar 

Náttúrufræðistofnunar um skipulagslýsingu fyrir breytingu á aðalskipulagi Rangárþings ytra vegna nýs 
iðnaðarsvæðis fyrir Tunguvirkjun í Tungulæk. 

Gert verður ráð fyrir iðnaðarsvæði fyrir allt að 3 MW vatnsaflsvirkjun í landi Keldna II á Rangárvöllum, 
sem nefnd er Tunguvirkjun. Virkjun mun nýta rennsli Keldnalækjar, lækurinn verður stíflaður neðan 

Keldna og lögn gerð að stöðvarhúsi sem staðsett verður niður undir Rangá eystri. 

Náttúrufræðistofnun hefur kynnt sér skipulagslýsinguna og vill koma eftirfarandi ábendingum á 

framfæri: 

Skipulagssvæðið er vel gróið og hluti af svæði þar sem ekki hefur orðið gróðureyðing vegna hamfararofs. 

Frekar fá slík svæði eru á þessum slóðum og þar hafa áhrif lindarvatnsánna skipt miklu máli. 

Verndargildi gróðurlendisins er því umtalsvert. Ríkjandi vistgerð samkvæmt vistgerðakorti 

Náttúrufræðistofnunar er língresis- og vingulsvist sem hefur hátt verndargildi.  

Þá er svæðið innan mikilvæga fuglasvæðisins Suðurlandsundirlendi. Língresis- og vingulvist er 

mikilvægt búsvæði fyrir mófugla sem teljast til ábyrgðartegunda Íslands. Nauðsynlegt er að gera úttekt 
á fuglalífi svæðisins og meta hver áhrif af áformuðum framkvæmdum geta orðið. Þar þarf líka að skoða 
fuglalíf við Keldnalæk og Eystri-Rangá.  

Keldulækur og Eystri-Rangá teljast bæði til straumvatnsvistgerðarinnar, ár á yngri berggrunni, sem 

teljast hafa miðlungs verndargildi en slíkar ár sem oftast eru lindár geta verið lífauðugar og ríkuleg 
búsvæði fyrir fugla, fiska, smádýr og fleiri tegundir. Þótt áformuð Tunguvirkjun sé ekki stór telur 
Náttúrufræðistofnun nauðsynlegt að lífríki ánna verði skoðað betur, sérstaklega áhrifasvæði 
virkjunarinnar í Keldulæk. Skoða þarf einnig hver áhrif virkjunarinnar geta verið á einstakar kaldar 

lindauppsprettur. Náttúrufræðistofnun mælir því á þessu stigi með frekari náttúrufarsathugunum á 

svæðinu, með áherslu á gróðurfar, fuglalíf og lífríki straumvatns á áhrifasvæði Tunguvirkjunar. 

Skipulagssvæðið er á nútímahrauni, Krókahrauni, sem nýtur verndar samkvæmt 61. gr. laga um 

náttúruvernd (lög nr. 60/2013. Hraunið er mikið til hulið jarðvegi á framkvæmdasvæðinu og lítið sem 

ekkert sést í yfirborð þess og rýrir það verndargildi hraunsins nokkuð. 

Virðingarfyllst, 

 

Ingvar Atli Sigurðsson 

jarðfræðingur 

 


